
Lana / La obra

Eleberriko protagonistak bizitza doblea da-
rama: aduanetako langilea da Joxe, eta detek-
tibea Juan Fernandez, maitasun-kontuetan es-
pezializatua. Biak dira bat eta bera? Edo hobe
genuke gizakiaren sakonean murgildu eta nor-
tasun konplexuaz mintzatu? Protagonistak bizi
dituen garaiek ere ez dute laguntzen nortasun
hori orekatzen. Garai zoroak, trantsizio garaiak:
ametsa, ilusioa eta eldarnioa elkarrekin dan-
tzara irten ziren urteez ari da nobela. Edurne bi-
kotekidea, Dionisio lagun-min eta lankide, ez
batak ez besteak jakingo du protagonistaren
baitan irakurtzen. Azken batean, “inpostore”
baten aurrean gaude: lagunen lagun bai, baina
lagun desleiala. Ez da faltako poliziarekin elkar-
hartze ilunik eta ETAren aurkako gerra zikina-
ren zipristinik. Ezta saldukeriarik ere, zango-
trabarik adiskide minenak azpiratzeko.

Pertsonaia komikoa gertatzen da eta ez da
falta umorerik kontakizunean. Adiskidetasuna
eta traizioa tramaren muina dira.

Zinema beltzaren igurtziak iIun-beltzeko
atrezzo neurtua eskaintzen dio nobelari; esze-
nategi horretan gertatuko dira infideltasunaren
unerik iradokigarrienak, zigarretaren kearen,
sexuaren eta krimenaren giro patetikoan.

